
   Пулчĕ вăйлă çапăçу кунта.

Тупăсем чĕтретрĕç сăрт-тăва,

Ирĕлми пăра вата-вата

Çавăрчĕ шарлак юханшыва.



Тăшмансем арканчĕç чăл та пар.

Çук, тарма юлмарĕ пĕр сукмак.

Пур енчен çунтарчĕ вут-кăвар.

Пулчĕ хĕсĕк вар та çулăмрах.



Фашшистсен виллисене вара

Çăтрĕ тĕпсĕр, тарăн чул çыран.

Çĕнтерӳ çывхарнă вăхăтра

Пĕр гвардеец ӳкрĕ ураран.



Ĕмĕрлĕх куçне хупас чухне,

Пурнăçне суран сӳнтернĕ чух,

Ыталарĕ каччă çĕр питне —

Тăшмана нихçан та парас çук.



Савнă вăл хĕвеллĕ çĕршыва,

Ĕçлеме юратнă ачаран.

Телейне, тата юратăва

Вăл тăшманăн мăшкăлĕ туман.



Вилнĕ чух та вăл чĕри çинче

Тытрĕ хаклă сăнӳкерчĕке.

Пăхрĕ çивчĕн каччă куçĕнчен

Çав ӳкерчĕкри хитре пике.

  